
ПРАЛМОЁА 

Сьпеў заўсёды займаў важнае месца ў рэлігійным жыцьці чалавечай 
супольнасьці. Ён быў лучнікам, які аб'ядноўваў грамаду людзей у адно цэлае, каб 
"адзінымі вуснамі і адзіным сэрцам" славіць і выхваляць усепачэснае імя Творцы. 
Гэта несумненна праўдзіва ў выпадку выбранага народу Старога Запавету, які 
пакінуў нам прыклады цудоўных гімнаў, напр. песьню Майсея пасьля пераходу 
гэбрэяў праз Чырвонае мора: "Памочнік і апякун мой стаўся маім збаўленьнем. Ён — 
Бог мой, і я ўслаўлю Яго; Бог айца майго — і буду ўзьвялічваць Яго" (Вых 15:2). 
Найболып вядомай, аднак, ёсьць кніга псалмаў, або Псалтыр, якая лягла. ў аснову 
цыкла багаслужэньняў Царквы Хрыстовай. Псалтыр быў заўсёды адной з найбольш 
папулярных кнігаў сярод хрысьціянаў, і, відаць, з гэтай прычыны Францішак 
Скарына ў 1517 г. пачаў ад яе сваю выдавецкую дзейнасьць. 

Несумненна сьпеў быў неад'емнай часткаю малітваў у часе Госпада Нашага Ісуса 
Хрыста. Сьвяты Мацьвей у сваім евангельлі піша, што пасьля Апошняй Вячэры 
Хрыстос і вучні, "засьпяваўшы, пайшлі на Аліўную гару" (Мц 26: 30). 

Царква Хрыстовая ад самага пачатку надавала вялікае значэньне сьпеву ў 
малітве і ўслаўленьні Бога. Сьвяты Павал напамінае вернікаў: "Навучайце і 
настаўляйце адзін аднаго псалмамі і гімнамі, і песьнямі духоўнымі, у ласцы 
сьпяваючы ў сэрцах вашых Госпаду" (Кал 3.16). 

3 пашырэньнем Хрыстовае Царквы зьявіліся мясцовыя школы царкоўнага сьпеву 
і музыкі. Побач з індівідуальнымі здольнасьцямі кампазытараў, на іхні характар 
мелі ўплыў мясцовыя традыцыі, культура, этнічныя і моўныя асаблівасьці 
дадзенага народу і г.д. Сёньня царкоўная музыка і сьпеў — адзін з самых багатых 
скарбаў духоўнай культуры чалавецтва, і прыклад таго, як талент, дадзены Богам, 
можа прынесьці багаты плод. 

Беларускі народ больш як тысячу гадоў таму атрымаў ласку Хрыстовай веры ў 
Бізантыйскім абрадзе. Разам з абрадам прыйшла таксама бізантыйская традыцыя 
царкоўнага сьпеву. 3 часам гэтая традыцыя пачала мяняцца пад мясцовым 
уплывам. Такім чынам паўстала школа беларускага царкоўнага сьпеву, пачаткі 
якой сягаюць да XIV ст. і раней. Найбольшага росквіту яна дасягнула ў XVII і XVIII 
ст. ст., г. зн. калі пераважная большасьць беларусаў належала да Грэка-каталіцкай 
(Уніяцкай) царквы. Пасьля зьнішчэньня Уніі ў 1839 г. расейскія ўлады намагаліся 
сыстэматычна выкараніць гэтую беларускую традыцыю, уводзячы на яе месца 
маскоўскія сынадальныя напевы. На шчасьце, цалкам гэта ім не ўдалося. Беларускія 
народныя царкоўныя сьпевы захоўваліся часта ў вясковых прыходах, якія былі 
далёка ад вока ўладаў. 

3 пачаткам нацыянальнага адраджэньня многія беларускія кампазытары 
зьвярнуліся да беларускай царкоўнай музыкі, і сёньня можна справядліва казаць 
пра яе адраджэньне. 

Кніга Сьпевы Боскай Літургіі, якая цяпер выходзіць на сьвет, зьяўляецца 
першай спробаю поўнага выданьня беларускіх сьпеваў для Літургіі сьв. Яна 
Залатавуснага і Базыля Вялікага. У ёй зьмешчаная даволі вялікая падборка як 
традыцыйных напеваў, так і арыгінальных твораў беларускіх кампазытараў XX ст. 

Выданьне сталася магчымым перш за ўсё дзякуючы больш як саракагадовай 
працы і энтузіязму нястомнагазьбіральніка і дасьледчыка беларускага літургіч-
нага сьпеву Гая Пікарды. Яму таксама належыць апрацоўка некаторых напеваў і 
прыстасаваньне да музыкі беларускіх тэкстаў. Любыя словы подзіву і ўдзячнасьці 
за тое, што ён зрабіў у галіне адраджэньня беларускага літургічнага сьпеву, 
будуць выдавацца слабымі і недастатковымі. Дзеля гэтага абмяжуемся сьціплым 
але шчырым беларускім "Дзякуй", і пажадаем яму далейшых посьпехаў, 
спадзеючыся, што гэтае выданьне ня будзе апошнім. 



Кніга прызначаная ў першую чаргу для беларускіх грэка-каталіцкіх прыходаў, 
дзе беларуская мова зьяўляецца звычайнай моваю ва ўсіх набажэнствах. Таму, 
упершыню для выданьня такога характару, у ёй зьмешчаныя літургічныя тэксты 
выключна на беларускай мове. Усе беларускамоўныя тэксты зацьверджаныя 
належнымі царкоўнымі ўладамі. Выдаўцы спадзяюцца, што кніга будзе таксама 
карыснай і цікавай для ўсіх, каму дарагая беларуская музычная духоўная 
спадчына. 

Выпускаючы на сьвет кнігу да 400-гадовага юбілею Берасьцейскай Уніі, выдаўцы 
жадалі такім чынам адзначыць угодкі гэтай важнай падзеі ў гісторыі нашага 
народу. Хай добры Бог пачуе нашыя малітвы і споўніць просьбу "За добры стан 
сьвятых Божых цэркваў і зьяднаньне ўсіх", якую мы паўтараем кожны раз на мірнай 
літаніі Сьвятой Літургіі. 

а. Аляксандар Надсан 

Лёндан, 25 сакавіка 1996 г. 
Сьвята Дабравешчаньня Найсьвяцейшае Дзевы Марыі 












